
ANNESS 

Ġejjieni Ewropew sostenibbli: 
It-tweġiba tal-UE għall-Aġenda 2030 għall-Iżvilupp Sostenibbli 

 
- Konklużjonijiet tal-Kunsill - 

 

IL-KUNSILL TAL-UNJONI EWROPEA 

 

Żvilupp sostenibbli bħala objettiv globali tal-UE 

 

1. JISSOTTOLINJA li l-iżvilupp sostenibbli jinsab fil-qalba tal-valuri Ewropej u jikkostitwixxi 

objettiv globali tal-Unjoni Ewropea kif stabbilit fit-Trattati;1 

2. JIRRIKONOXXI r-responsabbiltà tal-UE u tal-Istati Membri tagħha, fil-kompetenzi rispettivi 

tagħhom, li jippromwovu aġenda trasformattiva għall-iżvilupp sostenibbli fil-livell domestiku, 

reġjonali u globali b'mod koerenti kif ukoll li jindirizzaw l-impatt domestiku, reġjonali u 

globali tal-azzjonijiet tagħhom fuq id-dimensjonijiet ekonomiċi, soċjali u ambjentali tal-

iżvilupp sostenibbli; 

3. IFAKKAR fir-rwol ewlieni tal-UE u l-Istati Membri tagħha fil-proċess li wassal għall-

adozzjoni ta' "Nittrasformaw id-Dinja Tagħna: L-aġenda 2030 għall-iżvilupp sostenibbli"2 

(Aġenda 2030) u s-17-il Għan ta’ Żvilupp Sostenibbli (SDGs) tagħha mill-Assemblea 

Ġenerali tan-Nazzjonijiet Uniti f'Settembru 2015; 

4. JIRRIKONOXXI li l-qerda tal-faqar fil-forom u d-dimensjonijiet kollha tiegħu, inkluż il-faqar 

estrem, huwa rekwiżit indispensabbli għall-iżvilupp sostenibbli u jieħu l-impenn li jilħaq l-

iżvilupp sostenibbli fit-tliet dimensjonijiet tiegħu, b'mod bilanċjat u integrat filwaqt li jibbaża 

fuq il-kisbiet tal-Għanijiet ta' Żvilupp tal-Millennju u jindirizza l-ħidma mhux mitmuma 

tagħhom, fl-istess ħin JIRRIKONOXXI li l-SDGs huma universali min-natura tagħhom u li 

jirrappreżentaw bidla importanti fl-approċċ; 

                                                 
1 Artikoli 3(3) TUE u 21(2) TFUE. 
2 A/RES/70/1 

http://www.un.org/ga/search/view_doc.asp?symbol=A/RES/70/1&Lang=E

It-tweġiba tal-UE għall-Aġenda 2030 

 

5. ITENNI l-impenn sħiħ tal-UE u l-Istati Membri tagħha għal din l-Aġenda 2030 trasformattiva 

u ambizzjuża, u l-importanza li l-UE u l-Istati Membri tagħha jagħtu għall-progress fl-

implimentazzjoni tagħha bħala pjan ta' azzjoni għall-Persuni, il-Pjaneta, il-Prosperità, il-Paċi 

u s-Sħubija; 

6. JENFASIZZA li l-isfidi għas-sostenibbiltà huma interdipendenti u jistgħu jiġu ttrattati b'mod 

effikaċi biss billi jiġu indirizzati l-interkonnessjonijiet tal-SDGs b'approċċ olistiku u koerenti 

li jinkludi t-tliet dimensjonijiet tal-iżvilupp sostenibbli fil-livelli kollha; 

7. JENFASIZZA l-impenn tal-UE u l-Istati Membri tagħha li jilħqu s-17-il SDG sal-2030, waqt 

li jiżguraw li ħadd ma jibqa' lura u jippruvaw jilħqu l-ewwel dak l-aktar lura; 

JISSOTTOLINJA li hemm bżonn ta' sforz akbar mill-atturi kollha għall-promozzjoni tal-

inklużjoni soċjali b'attenzjoni speċjali għal dawk li huma żvantaġġati, vulnerabbli u 

emarġinati, inkluż it-tfal, il-persuni anzjani, il-persuni b'diżabbiltà, il-persuni LGBTI u l-popli 

indiġeni; JIRRIKONOXXI li għandha tingħata attenzjoni partikolari liż-żgħażagħ, in-nisa u l-

bniet bħala atturi fil-bidla; JISSOTTOLINJA li hemm bżonn ta' miżuri interni u esterni 

komprensivi u sostnuti biex jiġu indirizzati n-natura multidimensjonali tal-faqar u l-

inugwaljanzi dejjem jikbru bejn il-pajjiżi u ġo fihom u biex jiġu pprovduti opportunitajiet 

għal kulħadd biex jilħaq il-potenzjal tiegħu, issa u fil-ġenerazzjonijiet futuri; 

8. JIRRIKONOXXI li l-iżvilupp soċjali u ekonomiku jiddependi mill-ġestjoni sostenibbli tar-

riżorsi naturali tal-pjaneta tagħna u li l-bijodiversità hija pedament kritiku tas-sistema li 

ssostni ħajjet id-dinja u li fuqha jiddependu l-benesseri ta' bħalissa u futuri tagħna; 

JENFASIZZA li t-tibdil fil-klima huwa wieħed mill-akbar sfidi ta' żmienna u JIBQA' 

IMPENJAT li jindirizzah b'mod olistiku fil-livelli kollha; JIRRIAFFERMA d-

determinazzjoni tiegħu li jiżgura l-protezzjoni dejjiema tal-pjaneta u r-riżorsi naturali tagħha, 

inkluż billi jsiru bidliet fundamentali fil-mod li bih is-soċjetajiet tagħna jipproduċu u 

jikkunsmaw oġġetti u servizzi; 

9. JISSOTTOLINJA li l-governanza tajba, l-istat tad-dritt, id-demokrazija u istituzzjonijiet 

effikaċi li jerfgħu r-responsabbiltajiet tagħhom huma prerekwiżiti għal soċjetajiet paċifiċi u 

inklużivi; JIRRIAFFERMA li l-UE u l-Istati Membri tagħha ser jimplimentaw approċċ 

ibbażat fuq id-drittijiet li jinkludi d-drittijiet tal-bniedem kollha, filwaqt li jippromwovu l-

inklużjoni u l-parteċipazzjoni, in-nondiskriminazzjoni, l-ugwaljanza, l-ekwità, it-trasparenza u 

r-rfigħ ta' responsabbiltà; 

10. JISSOTTOLINJA li l-ugwaljanza bejn in-nisa u l-irġiel tinsab fil-qalba tal-valuri tal-UE u hija 

mnaqqxa fil-qafas legali u politiku tagħha. It-tisħiħ tal-pożizzjoni tan-nisa u l-bniet u t-twettiq 

sħiħ tad-drittijiet tal-bniedem u l-libertajiet fundamentali tagħhom huma essenzjali għall-kisba 

tal-SDGs kollha u jolqtu l-Aġenda 2030 kollha. JENFASIZZA li l-ugwaljanza bejn in-nisa u 

l-irġiel hija essenzjali biex jintlaħqu l-paċi u s-sigurtà, il-progress ekonomiku ekwu u l-

iżvilupp sostenibbli. ITENNI li l-UE u l-Istati Membri tagħha għandhom jiżguraw l-iżvilupp 

u l-implimentazzjoni ta' politiki sensittivi għas-sessi u trasformattivi bħala kontribut ewlieni 

biex tirnexxi l-kisba tal-SDGs; 

11. IFAKKAR li l-Aġenda 2030 hija globali min-natura tagħha, applikabbli b'mod universali u 

bbażata fuq is-sħubija globali, is-sens ta' responsabbiltà nazzjonali u r-responsabbiltà 

kondiviża; hija appoġġata minn approċċ komprensiv għall-mobilizzazzjoni tal-mezzi kollha 

ta' implimentazzjoni kif jissemma fl-Aġenda ta’ Azzjoni ta’ Addis Ababa3 dwar il-

Finanzjament għall-Iżvilupp, li hija parti integrali mill-Aġenda 2030. JENFASIZZA li ser 

ikun meħtieġ li l-Istati Membri kollha tan-NU jikkontribwixxu għall-implimentazzjoni tal-

Aġenda 2030 għall-Iżvilupp Sostenibbli sabiex iwettqu l-potenzjal trasformattiv tagħha, 

b'kont meħud tal-livelli differenti ta' żvilupp u kapaċitajiet nazzjonali u b'rispett għall-politiki 

u l-prijoritajiet nazzjonali; 

                                                 
3 http://www.un.org/esa/ffd/ffd3/press-release/countries-reach-historic-agreement.html. 

http://www.un.org/esa/ffd/ffd3/press-release/countries-reach-historic-agreement.html


 

 

10370/17   jac/MPP/ws 5 
ANNESS DG C 1  MT 
 

12. JAPPELLA għal implimentazzjoni integrata u komprensiva tal-Aġenda 2030 li tibni sinerġiji 

bl-implimentazzjoni tal-Ftehim ta' Pariġi dwar it-Tibdil fil-Klima, il-Qafas ta' Sendai dwar it-

Tnaqqis tar-Riskju ta' Diżastri u impenji internazzjonali oħra; JINNOTA li dawn l-impenji 

multilaterali wrew il-ħtieġa u l-kapaċità tal-Istati Membri kollha tan-NU li jaħdmu flimkien 

biex jindirizzaw kwistjonijiet globali; JISSOTTOLINJA l-importanza kruċjali ta' ordni globali 

bbażat fuq ir-regoli, bil-multilateraliżmu bħala l-prinċipju ewlieni tiegħu u bin-Nazzjonijiet 

Uniti fil-qalba tiegħu biex id-dinja tkun paċifika u sostenibbli; 

13. JIRRIKONOXXI li l-implimentazzjoni ambizzjuża tal-Aġenda 2030 hija opportunità u 

prospett pożittiv għall-Unjoni Ewropea. JISSOTTOLINJA l-bżonn ta' politiki ambizzjużi tal-

UE li jkun fihom it-tweġibiet għall-isfidi li l-UE u d-dinja qed iħabbtu wiċċhom magħhom 

illum u l-opportunità li jippreżentaw l-SDGs biex ikun hemm soċjetà soċjalment, 

ambjentalment u ekonomikament sostenibbli sal-2030. JENFASIZZA l-bżonn li l-UE 

tikkomplementa l-isforzi ta’ implimentazzjoni mill-Istati Membri u tikkonċentra fuq il-politiki 

fejn dan ikollu valur miżjud; 

14. JILQA' l-Komunikazzjoni mill-Kummissjoni dwar "Il-passi li jmiss għal ġejjieni Ewropew 

sostenibbli" tat-22 ta' Novembru 20164 bħala l-ewwel pass fl-integrazzjoni tal-SDGs u fl-

applikazzjoni tal-iżvilupp sostenibbli bħala prinċipju ta' gwida essenzjali għall-politiki kollha 

tal-UE, inkluż permezz tal-istrumenti ta' finanzjament tagħha, l-akkwist, is-sħubiji man-

negozju, u l-użu ta' għodod ta' regolamentazzjoni aħjar u l-ħsieb tagħha li tniedi ħidma ta' 

riflessjoni għal perspettiva għal wara l-2020; 

15. JILQA' l-Istrateġija Globali għall-Politika Estera u ta' Sigurtà tal-Unjoni Ewropea li 

tistabbilixxi l-viżjoni strateġika għall-azzjoni esterna tal-UE u tidentifika rabtiet ċari mal-

Aġenda 2030; JIRRIKONOXXI li Unjoni prospera tiddependi wkoll minn sistema 

internazzjonali ekonomika, finanzjarja u kummerċjali li tkun miftuħa u ġusta u minn aċċess 

ekwu għall-beni pubbliċi globali; JENFASIZZA li l-SDGs huma dimensjoni trasversali tal-

Istrateġija Globali; 

                                                 
4 14774/16 - COM(2016) 739 final + ADD 1. 

16. JILQA' l-adozzjoni tad-Dikjarazzjoni Konġunta dwar Kunsens Ewropew ġdid għall-Iżvilupp5 

– Id-Dinja Tagħna, id-Dinjità Tagħna, il-Futur Tagħna u JISSOTTOLINJA li l-Kunsens 

imsemmi jirrifletti l-approċċ il-ġdid għall-iżvilupp tal-Aġenda 2030 għall-Iżvilupp Sostenibbli 

u bidla trasformattiva fil-kooperazzjoni għall-iżvilupp; IFAĦĦAR il-fatt li l-Kunsens 

jipprovdi, għall-ewwel darba, viżjoni kondiviża u jipprovdi l-qafas għal approċċ komuni 

għall-politika tal-iżvilupp li ser jiġi applikat mill-istituzzjonijiet tal-UE u l-Istati Membri fir-

relazzjonijiet tagħhom mal-pajjiżi kollha fil-fażi tal-iżvilupp bil-għan li ħadd ma jibqa' lura; 

 

Il-passi li jmiss lejn il-kisba tal-implimentazzjoni tal-Aġenda 2030 fil-livell tal-UE 

 

17. JIKKONFERMA li l-UE u l-Istati Membri huma impenjati ferm lejn l-implimentazzjoni tal-

Aġenda 2030 b'mod sħiħ, koerenti, komprensiv, integrat u effikaċi u f'kooperazzjoni mill-qrib 

mas-sħab u l-partijiet ikkonċernati l-oħra, inkluż l-awtoritajiet subnazzjonali, is-soċjetà ċivili, 

is-settur privat, l-imsieħba soċjali u l-akkademja; JISSOTTOLINJA li l-UE u l-Istati Membri 

tagħha ser jaġixxu bħala pijunieri f'dan ir-rigward; 

18. JITLOB lill-Kummissjoni biex filwaqt li tirrispetta l-prinċipju tas-sussidjarjetà tkompli 

tmexxi l-qafas ta' politika tal-UE biex jiġi żgurat li l-politiki eżistenti u ġodda tal-UE 

jikkonformaw mal-SDGs u l-miri tagħhom; u b'hekk jingħata kontribut għall-ugwaljanza għal 

kulħadd, id-drittijiet u d-dinjità tal-bniedem, pjaneta b'saħħitha u reżiljenti, soċjetajiet ġusti, 

inklużivi, paċifiċi u reżiljenti u ekonomiji sostenibbli; 

                                                 
5 10108/17 

19. IĦEĠĠEĠ lill-Kummissjoni tfassal, sa nofs l-2018, strateġija ta' implimentazzjoni li 

tiddeskrivi l-iskedi ta' żmien, l-objettivi u l-miżuri konkreti biex l-Aġenda 2030 tiġi riflessa 

fil-politiki interni u esterni rilevanti kollha tal-UE, b'kont meħud tal-impatti globali tal-

azzjonijiet domestiċi tal-UE. Din l-istrateġija għandha tkun ibbażata fuq viżjoni ċara ta' kif il-

politiki rilevanti kollha tal-UE ser jikkontribwixxu għat-twettiq tal-Aġenda 2030; JAPPELLA 

lill-Kummissjoni biex tidentifika n-nuqqasijiet eżistenti sa nofs l-2018 fl-oqsma ta' politika 

rilevanti kollha sabiex jiġi vvalutat x'iktar jeħtieġ li jsir sal-2030 f'termini ta' politika, 

leġislazzjoni, struttura ta' governanza għal koerenza orizzontali u mezzi ta’ implimentazzjoni 

tal-UE; 

20. JISTIEDEN lill-Kummissjoni twettaq valutazzjonijiet tal-impatt fir-rigward tal-integrazzjoni 

tal-Aġenda 2030 u l-SDGs tagħha bħala prinċipji gwida fir-rieżamijiet li ġejjin ta' strumenti 

ta' politika, għodod u strateġiji maġġuri u orizzontali, u tiddefinixxi proċess ċar biex l-SDGs u 

l-integrazzjoni tagħhom jitqiesu fil-politiki għal wara l-2020, f'konsultazzjoni mal-partijiet 

ikkonċernati kollha tul il-proċess. JINKORAĠĠIXXI lill-Kummissjoni u lill-Istati Membri 

jieħdu kont tal-Aġenda 2030 u jintegraw b'mod sħiħ l-SDGs fid-diskussjonijiet dwar il-futur 

tal-Ewropa. 

2 1 .  JISSOTTOLINJA l-importanza fundamentali tal-Koerenza tal-Politiki għall-Iżvilupp 

Sostenibbli (PCSD) biex tinkiseb l-Aġenda 2030 integrata. L-Aġenda 2030 tagħti spinta ġdida 

lill-UE u l-Istati Membri tagħha biex jifformulaw u jimplimentaw politiki li jirrinforzaw lil 

xulxin; JIRRIKONOXXI li l-Koerenza tal-Politiki għall-Iżvilupp (PCD), li tirrikjedi li jitqiesu 

l-objettivi tal-kooperazzjoni għall-iżvilupp fil-politiki, li probabbilment jaffettwaw lill-pajjiżi 

fil-fażi tal-iżvilupp, hija fundamentali biex jintlaħqu l-SDGs u hija kontribut importanti għall-

objettiv aktar ġenerali tal-PCSD u JIRRIAFFERMA l-impenn tal-UE u tal-Istati Membri li 

jiżguraw interkonnessjonijiet, koerenza u konsistenza bejn is-setturi ta' politika differenti bl-

użu tal-mekkaniżmi eżistenti, bħall-bord tal-iskrutinju regolatorju, u l-aġġustament tagħhom 

fejn ikun meħtieġ biex jiġu indirizzati l-isfidi tas-sostenibbiltà u t-trasformazzjoni; 

Involviment tas-sħubiji u l-partijiet ikkonċernati għall-implimentazzjoni tal-Aġenda 2030 

 

22. JIRRIAFFERMA l-appoġġ tal-UE għal multilateraliżmu effettiv partikolarment fil-qafas tan-

Nazzjonijiet Uniti (NU); JIKKONFERMA li l-UE u l-Istati Membri tagħha ser ikomplu 

jaħdmu mal-partijiet ikkonċernati multilaterali rilevanti kollha inkluż l-Istituzzjonijiet 

Finanzjarji Internazzjonali sabiex ikun hemm kemm jista' jkun koerenza fl-implimentazzjoni 

tal-Aġenda 2030; JISSOTTOLINJA li n-natura integrata tal-Aġenda 2030 tirrikjedi li l-

implimentazzjoni, is-segwitu u r-rieżami tagħha jkunu sostnuti minn Sistema tan-NU li 

taħdem b'mod aktar integrat, u li tkun kapaċi tagħti soluzzjonijiet flessibbli u effiċjenti għall-

isfidi globali ta' żmienna; JILQA' l-passi ta' riforma li diġà ttieħdu fin-NU f'din id-direzzjoni u 

JENFASIZZA l-appoġġ tal-UE u l-Istati Membri tagħha f'dan; JISTENNA B'INTERESS u 

JAPPOĠĠA l-implimentazzjoni effikaċi ta' aktar riformi komprensivi tan-NU, inkluż, iżda 

mhux limitat għal, dawk deskritti fir-Riżoluzzjoni tal-2016 dwar ir-Rieżami ta' Politika 

Kwadriennali Komprensiv6, ta' ħidma trasversali mal-aġenziji u l-iżgurar tal-

komplementarjetà tal-isforz fis-sistema tan-NU; 

23. JILQA' l-impenn tal-G20 li jagħmel progress fl-implimentazzjoni tal-Pjan ta' Azzjoni dwar l-

Aġenda 2030 u li jagħmel l-azzjonijiet konkreti tiegħu aktar viżibbli; 

24. IFAKKAR fir-responsabilità u l-interess kondiviżi tal-partijiet ikkonċernati kollha fl-

implimentazzjoni tal-Aġenda 2030, inkluż il-gvernijiet nazzjonali u subnazzjonali u l-

amministrazzjonijiet pubbliċi fil-livelli kollha, is-settur privat u l-investituri, l-imsieħba 

soċjali, il-komunità xjentifika u l-organizzazzjonijiet tas-soċjetà ċivili (OSĊ); 

                                                 
6 A/RES/71/243 

http://undocs.org/A/RES/71/243

25. JILQA' l-impenn tan-negozji u l-akkademja Ewropej inkluż il-komunità xjentifika, 

JISSOTTOLINJA r-rwol ewlieni tagħhom fl-għoti ta' soluzzjonijiet għall-iżvilupp sostenibbli 

fil-promozzjoni ta' interfaċċa bejn il-politika u x-xjenza fl-implimentazzjoni, is-segwitu u r-

rieżami, u l-komunikazzjoni u l-informazzjoni; JENFASIZZA l-bżonn li s-settur privat jadotta 

approċċi sostenibbli u li jimpenja ruħu lejn imġiba responsabbli fin-negozju (RBC) b'mod 

partikolari l-Linji Gwida tal-OECD għall-Intrapriżi Multinazzjonali u l-Prinċipji Gwida tan-

NU dwar in-Negozju u d-Drittijiet tal-Bniedem inkluż permezz ta' sħubiji b'diversi partijiet 

ikkonċernati, u għall-promozzjoni tad-djalogu soċjali u l-involviment fih; L-iżvilupp ta’ katini 

tal-valur globali sostenibbli huwa fattur ewlieni għat-twettiq tal-għanijiet ta' żvilupp 

sostenibbli globali; IFAKKAR fil-Konklużjonijiet tiegħu dwar il-Katini ta’ Valur Mondjali 

Responsabbli7, dwar Katini ta' Valur tal-Ilbies Sostenibbli8 u dwar in-Negozju u d-Drittijiet 

tal-Bniedem9 u JISSOTTOLINJA l-importanza li titjieb il-koordinazzjoni tal-UE f'dawk il-

kwistjonijiet; 

26. JISSOTTOLINJA l-bżonn li titqajjem kuxjenza fost iċ-ċittadini tal-UE, speċjalment iż-

żgħażagħ tagħha, u s-settur privat dwar il-potenzjal trasformattiv tal-Aġenda 2030 u li 

jiżdiedu l-livelli ta’ involviment u responsabbiltà pubbliċi u t-tmexxija politika fl-indirizzar 

tal-SDGs fil-livelli kollha, biex b'hekk jingħata kontribut għaċ-ċittadinanza globali u biex 

titqajjem kuxjenza dwar il-potenzjal trasformattiv pożittiv tal-SDGs; JAPPELLA lill-

Kummissjoni biex twettaq attivitajiet ambizzjużi ta' komunikazzjoni u sensibilizzazzjoni f'dan 

ir-rigward, billi tibbaża fost l-oħrajn fuq il-Ġimgħa Ewropea għall-Iżvilupp Sostenibbli; 

27. JENFASIZZA l-potenzjal ta' approċċ minn isfel għal fuq fl-implimentazzjoni tal-Aġenda 

2030; u JISSOTTOLINJA r-rwol tal-politika tal-UE biex joħorġu proġetti eżemplari u biex 

jiġu kkupjati u jikbru permezz tal-involviment ta' diversi partijiet ikkonċernati. JILQA' f'dan 

ir-rigward, pereżempju, l-eżempju li rnexxa pprovdut mill-Aġenda għal Azzjoni Klimatika 

Globali. 

                                                 
7 8833/16 
8 9381/17 
9 10254/16 

28. JILQA' l-istabbiliment mill-Kummissjoni ta' pjattaforma inklużiva ta' diversi partijiet 

ikkonċernati mirfuda minn kompożizzjoni bbilanċjata inkluż l-involviment tal-Istati Membri; 

JINKORAĠĠIXXI lill-Kummissjoni tibni fuq il-proċessi u n-netwerks eżistenti għal dan il-

għan; JENFASIZZA li l-pjattaforma għandha tippermetti lill-partijiet ikkonċernati kollha 

jikkontribwixxu bl-aħjar prattiki, rakkomandazzjonijiet ta’ politika, ideat u potenzjal 

innovattiv tagħhom għall-approċċ ta' implimentazzjoni tal-SDGs tal-UE u hi bbażata fost l-

oħrajn fuq l-għarfien espert tan-netwerks għall-iżvilupp sostenibbli u l-mekkaniżmi ta' 

tagħlim bejn il-pari eżistenti, bħan-Netwerk Ewropew għall-Iżvilupp Sostenibbli (ESDN), 

biex trawwem u xxerred l-iskambju ta' fehmiet u l-aħjar prattiki u tikkontribwixxi għall-

koerenza vertikali tal-isforzi ta' implimentazzjoni fil-livell tal-UE u tal-Istati Membri; 

 

Mezzi ta' implimentazzjoni 

 

29. JISSOTTOLINJA li ser tkun meħtieġa taħlita effikaċi tal-firxa sħiħa ta' riżorsi (finanzjarji u 

mhux finanzjarji, domestiċi u internazzjonali, pubbliċi u privati) għall-implimentazzjoni 

b'suċċess tal-Aġenda 2030 fl-oqsma ta' politika rilevanti kollha; JAPPELLA lill-Kummissjoni 

biex tivvaluta kif il-programmi u l-istrumenti fil-Qafas Finanzjarju Pluriennali (QFP) li jmiss 

jistgħu jappoġġaw l-implimentazzjoni tal-Aġenda 2030; 

30. F'konformità mal-Aġenda ta' Azzjoni ta' Addis Ababa u l-Aġenda 2030, l-UE u l-Istati 

Membri tagħha ser JIMMOBILIZZAW u JAGĦMLU użu effikaċi mill-mezzi kollha ta' 

implimentazzjoni għall-appoġġ tal-implimentazzjoni tal-SDGs fil-pajjiżi fil-fażi tal-iżvilupp 

skont l-impenji tagħhom, inkluż l-impenji finanzjarji, li jissemmew fil-Kunsens Ewropew 

ġdid għall-Iżvilupp; inkluż bil-mobilizzazzjoni tal-finanzjament pubbliku domestiku u 

internazzjonali u s-settur privat, l-użu effikaċi tal-Għajnuna Uffiċjali għall-Iżvilupp (ODA), 

il-promozzjoni ta' ambjenti abilitanti ta' politika fil-livelli kollha, l-għajnuna lis-sħab biex 

tissaħħaħ il-ġestjoni tad-dejn u tan-nefqa pubblika, it-twettiq ta' bidla billi jiġi stimulat in-

negozju u l-investiment għall-iżvilupp, u t-trawwim tax-xjenza, it-teknoloġija, l-innovazzjoni 

u t-tisħiħ tal-kapaċitajiet; JENFASIZZA li minkejja li l-ODA hija żgħira fil-kwantità għall-

pajjiżi fil-fażi tal-iżvilupp b'mod ġenerali hija tibqa' sors ewlieni ta' finanzjament għall-Pajjiżi 

l-Anqas Żviluppati (LDCs) u l-pajjiżi f'sitwazzjonijiet ta' fraġilità jew konflitt u għadha taqdi 

rwol importanti biex tikkomplementa l-isforzi tal-pajjiżi kollha fil-fażi tal-iżvilupp biex 

jimmobilizzaw riżorsi oħrajn. 

31. IFAKKAR li diversi politiki u strumenti finanzjarji tal-UE jikkontribwixxu b'mod orizzontali 

għall-implimentazzjoni tal-SDGs, inkluż il-politika ta' koeżjoni li għandha l-għan li tnaqqas 

id-disparitajiet bejn id-diversi reġjuni fl-UE; 

32. Il-kummerċ huwa wieħed mill-fatturi ewlenin għat-tkabbir inklużiv u l-iżvilupp sostenibbli, u 

huwa mezz essenzjali ta’ implimentazzjoni tal-Aġenda 2030. L-UE kienet pijunier fl-isforzi 

biex in-negozju jaħdem għal tkabbir inklużiv u żvilupp sostenibbli - is-suq tagħna huwa l-

aktar miftuħ għall-pajjiżi fil-fażi tal-iżvilupp; L-UE tippromwovi b'mod attiv l-iżvilupp u l-

integrazzjoni reġjonali li jistgħu jgħinu lill-pajjiżi jtejbu l-kompetittività fis-suq globali, 

jistimolaw il-kummerċ, l-investiment u l-mobilità, u jikkontribwixxu għat-trawwim tal-paċi u 

l-istabbiltà; JENFASIZZA li l-Istrateġija Kummerċ għal Kulħadd tal-UE, adottata eżatt wara 

l-Aġenda 2030 tan-NU, torbot lill-UE biex din twettaq politika sostenibbli tan-negozju u l-

investiment li tintegra l-iżvilupp sostenibbli fid-dimensjonijiet kollha tagħha 

33. JILQA' l-estensjoni proposta tal-Fond Ewropew għall-Investimenti Strateġiċi (FEIS 2.0), li 

jinsab fil-qalba tal-Pjan ta' Investiment għall-Ewropa bit-tir li jiġi mobilizzat tal-inqas nofs 

triljun euro ta' investimenti sal-2020; JINNOTA li l-proposta tal-Kummissjoni għall-

estensjoni tal-FEIS 2.0 tinkludi l-mira li tal-inqas 40% mill-finanzjament tal-FEIS fit-taqsima 

tal-infrastruttura u l-innovazzjoni jikkontribwixxi għall-azzjoni klimatika; 

34. JILQA' l-inizjattiva proposta għall-Pjan ta' Investiment Estern (PIE), inkluż il-Fond Ewropew 

għall-Iżvilupp Sostenibbli (EFSD) li ser jinkoraġġixxi l-mobilizzazzjoni tal-investimenti, 

partikolarment mis-settur privat, għall-iżvilupp sostenibbli biex b'hekk jiġu indirizzati l-kawżi 

prinċipali tal-migrazzjoni irregolari; JINNOTA li l-PIE għandu wkoll iżid l-assistenza teknika 

u jappoġġa riformi biex iżid b'mod sostanzjali l-investimenti fil-pajjiżi fil-fażi tal-iżvilupp; 

JENFASIZZA li l-investimenti sostenibbli appoġġati jridu jkunu konformi mat-transizzjoni 

mixtieqa lejn ekonomija sostenibbli, tajba għall-ambjent u inklużiva, u ma jiġux akkost tal-

klima tagħna, l-ambjent jew id-drittijiet tal-bniedem; IFAKKAR fl-ambizzjoni tiegħu li 

jagħmel il-PIE operazzjonali matul l-2017; 

 

Segwitu, monitoraġġ u rieżami 

 

35. JIRRIKONOXXI r-responsabbiltà primarja tal-Istati Membri fis-segwitu u r-rieżami fil-livell 

nazzjonali, reġjonali u globali tal-progress lejn l-SDGs u JTENNI l-impenn tal-Istati Membri 

li jwettqu rieżamijiet regolari u inklużivi tal-progress fil-livell nazzjonali u dak subnazzjonali, 

fejn rilevanti, b'mod parteċipattiv; 

36. JISSOTTOLINJA l-importanza ta' segwitu u rieżami li jkunu robusti, sistematiċi, effikaċi, 

parteċipattivi, trasparenti u integrati tal-implimentazzjoni tal-SDGs biex jinżamm kont tal-

progress, jiġu vvalutati l-kisbiet u jiġi żgurat ir-rfigħ tar-responsabbiltà; JILQA' l-intenzjoni 

tal-Kummissjoni li tikkontribwixxi għall-monitoraġġ, ir-rappurtar u r-rieżami tal-progress lejn 

l-SDGs fil-kuntest tal-UE u JENFASIZZA li tali rieżami għandu jikkomplementa u mhux 

jikkopja l-mekkaniżmi eżistenti ta' rieżami; 

37. JISSOTTOLINJA r-rwol ċentrali tal-Forum Politiku ta' Livell Għoli (HLPF) fis-segwitu u r-

rieżami tal-Aġenda 2030 fil-livell globali bħala forum importanti għall-analiżi, ir-rieżami, id-

djalogu, it-tagħlim reċiproku u t-tisħiħ tal-interfaċċa bejn il-politika u x-xjenza. 

JISSOTTOLINJA l-bżonn li jiġi żgurat li l-progress tal-UE u l-Istati Membri individwali fl-

implimentazzjoni tal-Aġenda 2030 jiġi rrappurtat fil-kuntest tal-HLPF f'intervalli regolari, 

inkluż permezz tar-Rieżamijiet Nazzjonali Volontarji. Dan ser jikkontribwixxi biex jiġi żgurat 

li tintrefa' r-responsabbiltà lejn iċ-ċittadini; JILQA' l-fatt li ħafna Stati Membri tal-UE sa issa 

vvolontarjaw biex jagħtu preżentazzjonijiet nazzjonali lill-HLPF; u JISTIEDEN lill-

Kummissjoni tħejji l-ewwel rapport tal-UE dwar l-implimentazzjoni interna u esterna tal-

Aġenda 2030 mill-UE fil-Forum Politiku ta' Livell Għoli sal-2019; 

38. IFAKKAR li l-Aġenda 2030 tirrikjedi data diżaggregata ta' kwalità, aċċessibbli, fil-ħin u 

affidabbli biex jitkejjel il-progress ekwu li jkopri t-tliet dimensjonijiet tal-iżvilupp sostenibbli 

sabiex jiġi żgurat li ħadd ma jibqa' lura; JINNOTA l-ħidma li saret fil-livell tan-NU biex 

jitlesta l-qafas tal-indikaturi globali; JAPPELLA lill-Kummissjoni u lill-Istati Membri biex 

jużaw id-data u l-informazzjoni mill-mekkaniżmi eżistenti ta' rappurtar fejn possibbli u biex 

jiżguraw l-allinjament fejn adatt mal-ħidma tal-Grupp Interaġenziji u ta' Esperti fuq l-

Indikaturi tal-Għanijiet ta' Żvilupp Sostenibbli u biex jappoġġaw b'mod attiv in-natura li tista' 

titkejjel tal-indikaturi tal-SDGs u l-iżvilupp ulterjuri tagħhom; JISSOTTOLINJA l-bżonn li 

tiġi evitata d-duplikazzjoni tal-isforzi filwaqt li jiġu żviluppati l-oqfsa rispettivi ta' 

monitoraġġ; JAPPELLA lill-Kummissjoni u lill-Istati Membri sabiex jappoġġaw lill-pajjiżi 

sħab fil-ġbir u r-rappurtar tad-data; 

39. JAPPELLA lill-Kummissjoni biex twettaq monitoraġġ dettaljat regolari tal-SDGs fil-livell 

tal-UE, inkluż fejn rilevanti fil-kuntest tas-Semestru Ewropew, u biex tiżviluppa qafas ta' 

indikaturi ta' referenza għal dan il-għan abbażi tal-indikaturi eżistenti u d-data pprovduta mill-

Istati Membri, l-istituzzjonijiet u l-organizzazzjonijiet internazzjonali, flimkien ma' 

valutazzjoni kwalitattiva tal-progress li sar; u JAPPELLA lill-Kummissjoni u fejn adatt lill-

Istati Membri biex jużaw dan il-qafas ta' indikaturi biex jivvalutaw il-progress u x-xejriet u 

sabiex fuqu jissejjes it-teħid ta' deċiżjonijiet ibbażati fuq l-evidenza; 

40. JIMPENJA RUĦU li jivvaluta regolarment l-impatt, u jibda jagħmel dan mill-aktar fis 

possibbli, tal-Aġenda 2030 fl-oqsma ta' politika rispettivi u li jidentifika kwalunkwe nuqqas 

fl-implimentazzjoni u azzjoni li għandha tittieħed biex tiġi żgurata l-implimentazzjoni sħiħa, 

koerenti u effikaċi tal-Aġenda 2030 fis-setturi ta' politika rilevanti kollha tal-UE u li jieħu 

kont regolarment fil-livell tal-Kunsill tal-progress li jkun sar fl-implimentazzjoni tal-Aġenda 

2030 fil-livell tal-UE, u li jagħti orjentazzjoni strateġika, kif ikun adatt. 

 


